23 oktober 2005

twee en twintigste

sondag in koninkrykstyd

liturgiese voorstel

Fokusteks:
Rigters 2:11-23
Ander tekste: 

Psalm 90; 1 Tessalonisense 2:1-8; Matteus 22:34-46; Deuteronomium 34:1-12
Inleiding

Telkemale as mense hulle teen God verset, tree God op om hulle tot inkeer te bring. God wil graag dat sy volk Hom met oorgawe moet dien. Daarom toets Hy hulle en verdruk hulle sodat hulle tot inkeer kan kom.  Ons moet daarom niks met bybedoelings of ander beweegredes doen nie. Ons moet God gehoorsaam wees en Hom eer. God moet altyd die middelpunt van ons godsdiens wees. Ons mag nie ons harte aan iets anders naas God verkneg nie.

GOD VERSAMEL ONS VOOR HOM

Aanvangswoord

Begin die diens met die woorde: “God het ons hier voor Hom saamgebring.” Indien ander woorde gekies word, bly dit belangrik dat die gemeente daaraan herinner word dat God die leiding neem met die saamroep van die erediens. ’n Erediens is nie ons skepping nie, maar God wat deur sy Woord werk.  

Die formule kan verder soos volg uitgebrei word om die gemeente se aandag na die koninkryk te lei:

Voorganger:
God het ons (hier) voor Hom saamgebring in die Naam van Jesus, die Christus.

Gemeente:
Aan Hom wat op die troon sit behoort die lof en die eer.

Voorganger:
Mag sy Naam geheilig word.
Gemeente: 
Mag sy koninkryk kom.
Voorganger: 
Mag sy wil op aarde geskied soos in die hemel.
Gemeente:
Aan Hom behoort die heerlikheid en die krag tot in alle ewigheid.
Uit: Matteus 6; Openbaring 5:13

Seëngroet

Voorganger: 
Genade vir julle en vrede van God ons Vader en Jesus Christus, ons Here.

Gemeente: 
Amen, en vrede vir jou.
Voorganger:
Amen
Groet mekaar

Sê vir die gemeente om mekaar met die seën van die Here te groet. Hierdie ritueel stig die gemeenskap. Noem by geleentheid dat hierdie onderlinge groet in God Drie-enig se naam die klem steeds plaas op God se groet. Ons groet mekaar met God se seën omdat ons glo dat God deur sy Gees in elkeen woon en werk.

DIENS VAN DIE WATER

Die nood van die skepping, mens en wêreld word voor God gebring. Dit behels ook ons eie nood aan voortgesette verlossing. Dit is ’n bede om reiniging en heiliging. Lees verder die gedagtes in die inleiding.

Doop of  doopherinnering

Doop en doopherinnering geniet gedurende die eerste fase van koninkrykstyd besondere aandag. In praktyk bring dit mee dat die doopvont, met water daarin, baie sigbaar is.  Elke Sondag gedurende hierdie fase word lidmate op een of ander manier gevra om doelbewus hulle doop te bedink. Tekste uit die leesrooster bied leersame perspektiewe wat benut kan word. Die oordenking van die doop skep ’n goeie geleentheid om opnuut op die toesegging van die sakrament te antwoord. 

Wet en skuldbelydenis

Geliefdes, seker een van die hartseerste dele van die Bybel vind ons in Deuteronomium 34.  Kom ons luister daarna.

Lees Deuteronomium 34:1-6.

Ja, geliefdes, Moses, die wonderlike leier van die Godsvolk, het nie die beloofde land binnegegaan nie omdat hy ongehoorsaam was. Wat sal dan van ons word as ons nie volhard nie? Ons kan ons maar net werp op Jesus Christus, ons Verlosser.

Sang

Lied 239/NSG215

DIENS VAN DIE TAFEL

’n Nagmaalherinnering

Die gemeente herinner hulle elke Sondag aan die nagmaal deurdat die voorganger na die tafel gaan. Dit veronderstel dat daar altyd werklike brood en wyn na die tafel gebring word.  Die voorganger verwys na die brood en wyn as die Liggaam van Christus wat Hom onder ons só seker soos hierdie brood en wyn  teenwoordig maak.

Geliefdes, so seker soos julle die brood en beker sien, so seker bevestig die Here Jesus aan julle dat as julle op sy soenverdiente vertrou Hy julle sal reinig en lei om volgens God se wil te lewe.

Gebed

Here Jesus, Kenner, van menseharte –

Vergewe my wanneer ek so hard besig is 

om ander se guns te wen

dat ek vergeet dat u goedkeuring belangrik is.

Leer my onderskei tussen geloof en bygeloof, 

tussen besig wees en vrugbaar wees, 

tussen nederigheid en minderwaardigheid, 

tussen beginselvastheid en hardkoppigheid.

My verstand is te min, my hart te power, 

my wil te krom en my verskonings te goed 

om werklik moeite te maak met onderskeiding.

Heilige Jesus, Here van die here – 

Bly by my in hierdie moeilike en moeisame tye 

waarin bedrog ’n gewoonte 

leuens ’n kunsvorm 

wreedheid ’n wetenskap 

en misbruik ’n speletjie geword het.

Here, leer my om die goeie te onderskei.

Wys my deurlopend op die uitnemender weg 

wanneer ek moet onderhandel.

Laat my begrypend, kalm en saggeaard wees, 

ferm, maar nie halsstarrig nie, 

mededeelsaam, maar nie roekeloos nie, 

regsinnig, maar nie koud nie.

Al kan ek die met wie ek tot ’n vergelyk moet kom 

dalk nie liefkry nie, 

help my om steeds respek te betoon.

Al verskil ons oortuigings, 

laat my steeds goed praat van hulle.

Bly by ons

Bly in my.

En laat my in U bly.
Uit: Die Groot Gebedeboek, p30

Geliefdes, die wonderlike is dat daar geen veroordeling is vir die wat in Jesus Christus is nie. Kom ons Juig oor die verlossing wat Jesus vir ons bewerk het. Sing gerus al drie lofliedere opeenvolgens.

Lied 393; 414; 212/NSG 108; 122; 56

DIENS VAN DIE WOORD

Gebed om die opening van die Woord 

Skriflesing

Lees Psalm 90.

Gemeente antwoord met Lied 25:2/NSG 309(A)

Skriflesing

Rigters 2:11-23

Die Here se Woord vir vandag (prediking)

Respons van die gemeente

Die gemeente antwoord met die Apostoliese geloofsbelydenis gevolg deur Lied 524/NSG 387(A). 

UITSENDING

Dankoffer

Lees Matteus 22:34-40.

Sang

Lied 273

Seën

Die Drie-enige God, Vader, Seun en Heilige Gees is vir julle die Algenoegsame in alles, te alle tye en in alle omstandighede, van nou af tot in ewigheid. Hy sal julle seën en julle vas laat staan tot op die dag dat Hy weer kom. 

Gebruik die Amen-liedere (Lied 312-315/NSG 355/356) as die gemeente se laaste respons op die Woord .

INLEIDING tot DIE BOEK RIGTERS

Agtergrond

Die boek Rigters gee 'n blik op die eerste 200 jaar van die geskiedenis van Israel na die intog. 'n Redelike los konfederasie van die stamme van stamme-bestaan. Die inhoud van die boek weerspieël dan ook hierdie losse staatstruktuur. Dit is 'n tyd van voortdurende bedreiging deur die oorspronklike volke in Palestina en omliggende dele (Kanaäniete, Filistyne, Moabiete, Ammoniete en Midianiete). Die hoofkarakters is 'n aantal charismatiese leiers. Hulle rol is om die volk telkens te bevry wanneer dit bedreig word. Die Hebreeuse woord vir "rigter" in hierdie boek beskryf 'n individu wat die taak het om reg en orde in Israel te handhaaf. Hierdie reg en orde word verkry deur die stamme van Israel te beskerm teen vreemde verdrukkers. Die rigters se posisie verskil baie van dié van die konings. Daar was geen formele proses waarvolgens 'n rigter aangewys is nie, en die posisie as rigter was ook nie oorerflik nie. Daar was ook geen staande leër nie, geen staatsadministrasie nie en geen belasting om uitgawes te delg nie. Die rigter het dus geen van die voorregte van 'n koning gedeel nie, alhoewel hulle dikwels die funksie van 'n koning moes vervul. Die rigters het soms ook die siviele taak van regspraak gehad, maar in mindere mate.  In die tyd voor die opkoms van die koningshuise was daar geen sentrale regering nie, en die rigters het dan ook hoofsaaklik plaaslik opgetree. Geen enkele stam het die reg gehad om oor 'n ander te regeer nie. God self was die sentrale gesag in die land. Daarom, wanneer 'n rigter die leërs van 'n paar stamme opgeroep en oorlog teen die onderdrukkers gemaak het, is dit gesien as God self wat die verlossing deur die betrokke rigter gee. Eers wanneer 'n monargie tot stand kom, is daar 'n sentrale menslike gesag oor al die stamme.

Ontstaanstyd van die boek Rigters

Die verhale wat in hierdie boek opgeteken is, speel af in die tyd tussen 1220 vC (die intog in die beloofde land) en die opkoms van 'n koningshuis (1020 vC). Reeds van die begin maak die verteller dit duidelik dat ditnie 'n goeie tyd in die geskiedenis van die volk Israel was nie. Die boek word, na jare se mondelinge  en skriftelike oorlewering, uiteindelik waarskynlik eers na die ballingskap finaal saamgestel. Dit vorm deel van die sogenaamde Deuteronomistiese geskiedswerk (Josua – Konings). Dit dink na oor die volk se ongehoorsaamheid en ontrou en die noodsaaklikheid van 'n goeie, getroue koning as leier. Na die ballingskap dien dit ook as 'n verklaring vir hoekom hierdie verskriklike gebeurtenis plaasgevind het: vanaf die intog in die beloofde land is die geskiedenis van die volk een van ontrou aan God, 'n geheul met die afgode van die land wat telkens lei tot God se straf deur verdrukking deur vreemde volke.  

Sosiaal-kulturele omstandighede

Die volk Israel is in hierdie stadium 'n landbougemeenskap wat 'n oorlewingstryd gestry het. Die meeste mense was arm en het 'n bestaansboerdery (graan, wynbou en kleinvee) beoefen. Daar was nie 'n sentrale regering wat die volk teen aanvalle van die vreemde volke kon beskerm nie. In hierdie omstandighede was die uitgebreide familie en stamverband baie belangrik. Die meeste rigters het waarskynlik ook nie oor die hele land opgetree nie, maar plaaslik. Van die verhale toon dat vroue 'n baie ondergeskikte plek in die samelewing gespeel het. Die land word gedeel met ander volke en hulle vrugbaarheidskultus blyk onweerstaanbaar aantreklik vir Israel te wees. 

Samestelling van die boek

1:1- 2:6 gee 'n inleiding waarin die wortels van Israel se wetteloosheid aangedui word: 

2:6–16:31 vertel van Israel se wettelose bestaan. Hier is verhale met 'n duidelik herhalende patroon. Dit vertel van:  Israel se  sonde, verdrukking, berou, God gee 'n leier (rigter), verlossing, voorspoed, hernude ongehoorsaamheid. Hierdie patroon word oor en oor herhaal in verskillende verhale met verskillende rolspelers. Rigters 2:11-23 gee 'n inleidende opsomming van die patroon wat volg. 

17:1–21:25 vertel verhale wat die gevolge van die ongehoorsaamheid, morele verval en wetteloosheid uitbeeld. Dit vorm dan ook die oorgang tot die boeke Samuel en Konings wat vertel van die opkoms van 'n koningshuis wat orde bring in die samelewing. Die boek sluit af met die bekende opsomming: "In daardie tyd was daar nog nie ’n koning in Israel nie, en elkeen het gedoen wat reg is in sy eie oë" (21:25). Die boek vertel dan ook van die bloedigste en gewelddadigste verhale in die Bybel.

Teologiese motiewe

Die onvermoë van God se volk om gehoorsaam te wees tussen die ander volke in die land, vorm die basis waarteen die teologie van Rigters vorm kry. God word geteken as Een wat nie sonde ongestraf laat bly nie, maar wat tog getrou bly aan sy verbond. Elke keer dat daar berou is, stuur Hy weer uitkoms. Die herhalende patroon van ontrou – straf – verlossing deur die verhale heen gee konkrete uitdrukking aan hierdie teologiese interpretasie van die geskiedenis. 

'n Verdere, miskien meer onderliggende teologiese tema is 'n verduideliking van die belang van gehoorsame leiers en uiteindelik van 'n koning wat God dien. God gee mense wat as leiers kan optree en sy volk kan bevry. In sommige verhale breek morele chaos uit as gevolg van die gebrek aan getroue leiers. Ook opvallend is die diversiteit van leiers: God gebruik nie net mense met hoë sosiale status nie, maar ook vroue, 'n linkshandige, 'n bangjan, 'n huursoldaat en die seun van 'n prostituut. 

Bibliografie

PREEKSTUDIE – RIGTERS 2:11-23

Teks

Hierdie teks vorm die teologiese voorwoord tot die boek Rigters. Die patroon van die verhale wat in die hoofdeel van die boek vertel word, word hier in algemene terme uiteengesit. Dit is opvallend hoe akkuraat die vertellings van die konkrete verhale die patroon wat hier beskryf word, volg. Die patroon is die volgende:

Die volk is ontrou aan die Here

Die Here stuur 'n vyand om hulle te verdruk

Die volk het berou en smeek die Here om hulp

Die Here rig iemand as leier op om hulle te verlos

Die volk beleef 'n tyd van rus en vrede solank as wat die rigter leef en hulle lei.

Na die dood van die rigter begin die patroon hom van voor af herhaal. 

Hierdie inleiding is 'n teologiese interpretasie van die geskiedenis en weerspieël die teologie van die Deuteronomistiese geskiedskrywer. Dit is waarskynlik later toegevoeg tot die hoofdeel van die boek waarin die verskillende verhale vertel word. Die volgende teologiese temas van die Deuteronomis kom duidelik na vore: die waarskuwing teen die ander gode in die land, veral die Baäls en Astartes, maar ook die ander afgode wat deur die volke wat in die land oorgebly het, aanbid is. 'n Volgende sterk tema is dat God onverdeelde trou van sy volk vereis en hulle sal straf as hulle aan Hom ontrou is. Daarteenoor gee God voorspoed en vrede as die volk gehoorsaam is en Hom alleen dien. Die basis waarop God hierdie gehoorsaamheid vereis, is die groot reddingsdade wat Hy aan die volk bewys het.

Die rol van die ander volke in die land en omgewing word op verskillende plekke in die geskiedskrywing verskillend geïnterpreteer. In hierdie gedeelte word gesê dat God hulle gebruik om die volk te straf (v 14) en dat Hy hulle gebruik om die volk op die proef te stel (v 22). In Rigters 3:3 word daar egter gesê dat God die ander volke laat oorbly het as 'n manier om Israel te leer om oorlog te maak. Hierdie verskillende interpretasies dui aan dat dit nogal 'n vraag was waarom die ander volke oorgebly het en wat Israel se verhouding met hulle moet wees.

Die mensbeeld is taamlik pessimisties. Dit lê klem op die inherente neiging tot ontrou aan die Here. Die afgode van die land en veral die vrugbaarheidskultus het eenvoudig net 'n te sterk trekkrag gehad om te weerstaan. Om die onsigbare God van Israel te aanbid, was vir die volk net te moeilik in die nuwe land. Hulle vergeet dat Hy die God is wat hulle uit Egipte bevry en deur die woestyn gelei het. Die boek vertel van die volk se neiging om aan hulle omstandighede te konformeer. In die oorgang van die woestynbestaan as rondtrekkende nomades na 'n landboubestaan kon Israel dit nie regkry om aan God alleen getrou te bly nie. Die volk Israel soek hulle redding, voorspoed en sorg, waar almal om hulle dit soek. Die negatiewe prentjie van die volk word verder onderstreep deur die opmerking dat hulle net van kwaad na erger gegaan het. In die geheel van die boek word dit bevestig deur die laaste hoofstukke wat vertel hoe daar geleidelik totale morele verval intree. 

In hierdie teks blyk duidelik dat God nie ontrou duld nie. Hy is die enigste Here (Deut 6:4). Daarom straf Hy Israel en gebruik die ander volke as sy instrument. Die geskiedenis speel af soos God dit wil laat afspeel.  Wanneer die volk aan Hom getrou is, red die Here hulle, maar as hulle ontrou raak, staan Hy hulle aktief teen. 

'n Verdere belangrike tema in die teks is dié van leierskap. Die rigters was charismatiese leiers wat deur die Here geroep en toegerus word vir 'n spesifieke taak en opdrag, naamlik die militêre bevryding van Israel. Sommige van die rigters het ook 'n administratiewe funksie gehad. Uit hierdie gedeelte blyk dit egter ook dat dit een van die take van die rigter was om die volk na die Here terug te bring. Dieselfde interpretasie word aan die leiding van 'n rigter geheg as aan Josua se leiding (v 7): solank daar 'n leier is wat deur God aangewys is en wat aan God getrou is, gaan dit goed met die volk. Dit is dan ook een van die duidelike teologiese sentimente: die belang van 'n sterk leier of leiers wat die Here dien en gehoorsaam en so die toon aangee vir die volk. Die slotsom van die boek (21:25) gaan ook oor leierskap: sonder 'n koning maak elkeen maar soos hy self goeddink. Dis opvallend dat die gedagte van die belang van 'n koning duidelik figureer, ten spyte van die swak baanrekord van die konings van Israel. Die ideaal is dat 'n sterk leier die volk op die regte pad sal hou. 

Die rigtertyd word dikwels in hedendaagse lesers se gedagtes geromantiseer as gevolg van die helder en opwindende uitbeeldings van God wat deur wonderbaarlike ingryping en helde die volk red. Die kwessie van ontrou en straf deur onderdrukking vervaag bietjie teen die agtergrond van die reddingsverhale. Hierdie teologiese inleiding vervul daarom 'n belangrike funksie om die aandag te vestig op die tema van sonde, straf en redding. 

Konteks

Die klem in die verstaan van hierdie teks val veral op die herhalende siklus van ontrou, straf, berou en redding. Die gereformeerde verstaan van die teks lê ook klem op die mens se inherente geneigdheid tot sonde en die getrouheid van God ten spyte van mense se ontrou.

 Dit is opvallend dat daar in die gereformeerde tradisie eintlik min aandag gegee word aan die belangrikheid van leiers. Is dit as gevolg van die klem op die presbiteriale regeringstelsel waarin daar min ruimte is vir sterk geestelike leiers? Wat waarskynlik hiermee saamhang, is 'n mensbeeld wat sterk klem lê op die sonde en gebrokenheid van mense. Mens moet daarom nie te veel van leiers verwag nie. Hulle is ook mense en aan dieselfde menslike geneigdheid tot sonde onderworpe. Hierdie siening van die feilbaarheid van leiers word ook in die hoofdeel van die boek Rigters onderstreep in verhale soos dié van Simson. 

Nietemin moet mens nie die klem op die belangrikheid van leiers hier miskyk nie. Die Here gebruik leiers om die volk te bevry en terug te bring na Hom toe. Geestelike leiers is deel van God se genadewerk in die wêreld. Die feit dat die volk dikwels nie na die leiers geluister het nie, neem nie die feit weg dat dit met die volk beter gegaan het terwyl daar leiers was nie. 

'n Verdere kontekstuele saak wat vandag baie aktueel is, is dié oor die belangrikheid van eenduidige getrouheid aan God in 'n tyd van oorgang en saambestaan met ander godsdienste. In Suid-Afrika het ons 'n soortgelyke situasie as in die tyd van die rigters. Ons beleef 'n tyd van oorgang en een waarin die Christelike geloof sy dominante en bevoorregte plek verloor het en duidelik nie die enigste speler op die godsdiens- toneel is nie. Ander godsdienste en sienings ding mee om 'n plek in die harte van mense. Wat verwag die Here van sy kerk onder sulke omstandighede? Die Deuteronomistiese skrywer lê baie sterk klem daarop dat God alleen gedien moet word. 

In hierdie teks en in die Deuteronomistiese teologie as geheel figureer 'n teologie wat sê dat God mense seën wat Hom dien en op konkrete wyse straf wanneer hulle ontrou is. 'n Eenvoudige reguit lyn word getrek tussen swaar kry en sonde en tussen voorspoed en gehoorsaamheid. Hoe hanteer mens dit vandag? Enige predikant of pastor weet dat die werklikheid baie meer kompleks is as dit. Soms is dit juis die goddeloses wat voorspoed beleef en die getroue kinders van die Here wat swaarkry. Hierdie kompleksiteit veroorsaak dat daar dikwels glad nie gepreek of gepraat word oor die negatiewe gevolge van sonde nie. Die vraagstuk vra egter nie stilswye of vermyding nie, maar meer komplekse nadenke en prediking. Hieronder volg 'n paar riglyne waarvolgens hieroor gepraat en gepreek kan word.

In die Bybel is daar 'n baie ou en prominente lyn wat 'n reglynige verband tussen sonde en teenspoed (straf) aan die een kant en getrouheid en voorspoed aan die ander kant aandui. Mens kry hierdie lyn in boeke soos Spreuke en die Deuteronomistiese geskiedenisboeke. Omdat hierdie beskouing egter nie altyd werk nie, begin 'n worsteling daaroor. In sommige van die Psalms, veral die individuele klaagpsalms, word die vraag ál dringender gevra: "Waar is God as dit met my sleg gaan terwyl ek Hom probeer dien?" Hierdie vraag word dan gedeeltelik in Job geantwoord met 'n verwysing na die misterie en grootheid, die onverstaanbaarheid en soewereiniteit van God. Mense kan God nie verstaan nie en het nie die reg om God te bevraagteken nie. In 'n boek soos Prediker kry totale pessimisme die oorhand: Daar is geen regverdigheid nie, alles is 'n gejaag na wind. In die Nuwe Testament kom nuwe perspektiewe na vore: God gebruik lyding en beproewing om gelowiges se karakter te vorm of om sy groot dade te openbaar. Jesus neem sterk standpunt in teen die gedagte dat lyding altyd en noodwendig die gevolg van sonde is. In die evangelies sowel as die latere geskrifte word aangedui dat lyding 'n inherente deel van die navolging van Christus is. Daarby is 'n ander realiteit ook dat onskuldige mense dikwels ly as gevolg ander se sonde. 

Wat in hierdie deel (en die res van die boek) ter sprake kom, is dan die ou lyn van oorsaak en gevolg: As jy sonde doen, moet jy straf en teenspoed verwag, maar as jy die Here dien, sal dit met jou goed gaan. Alhoewel ons weet dat dit nie die enigste manier is om die werklikheid van swaarkry en lyding te verstaan nie, is dit tog belangrik om te sien dat dit wel deel is van 'n meer komplekse prent. Dit is dikwels wel so dat sonde en ontrou konkrete negatiewe gevolge het. Sonde werk veral ook negatief in op die geheel van 'n samelewing. Wanneer sonde die oorhand kry, vernietig dit die morele vesel van 'n samelewing wat 'n ordelike bestaan moontlik maak.

Preekvoorstel

In die aanbied van die teks as 'n preek kan daar onder verskillende omstandighede op verskillende sake gefokus word. In 'n sterk multikulturele omgewing sou daar byvoorbeeld meer op 'n uiteensetting van die omgewing en die impak daarvan op gelowiges gefokus kon word, onder ander omstandighede weer sterker op die manier waarop God met mense se ontrou werk. Die teks sou ook goed gebruik kon word by die bevestiging van kerkraadslede met die fokus op die belangrikheid van geestelike leierskap. Die tema van die preek behoort geformuleer te word om aan te sluit by die saak wat die mees aktuele in die gemeente se omstandighede is. Hieronder volg 'n algemene preekvoorstel met 'n algemene tema.

Tema: Verdwaal of op koers in die nuwe land?

Inleiding

Het dit al met jou gebeur dat `n kind van jou in 'n groot winkel of winkelsentrum wegraak? Dit is iets skrikwekkends. Van die oomblik dat jy agterkom jou kind is nie meer by jou nie, totdat jy hom of haar weer kry, is jy in 'n toestand van paniek. "Wat kon tog van haar geword het? Is sy veilig?" So baie dinge kan verkeerd loop met 'n kind op so 'n vreemde plek. En jy soek met angs in jou hart (en soms trane in jou oë). Jy gaan na al die veiligheidswagte en vra of hulle haar nie gesien het nie. Jy vra almal wat kan, om te help soek. En jy hou aan met soek totdat jy haar kry. 

Partykeer kan gelowiges ook maar sleg verdwaald raak. Om geestelik verdwaald te raak, is baie soos wanneer 'n kind op 'n vreemde plek, in 'n winkel of winkelsentrum verdwaal. Tussen al die vreemde dinge en mense is dit maklik om jou rigting te verloor. 

Toe Israel in die beloofde land ingetrek het, het hulle so hulle koers verloor. In die woestyn was dit maklik: Waar die wolk of vuurkolom hulle ook al gelei het, het hulle gegaan. Maar toe hulle in die beloofde land Kanaän intrek, was daar skielik dinge wat hulle nie verwag het nie. En hulle het verdwaald geraak. Soms het hulle ver van God af weggeraak. Swaar gekry ook as gevolg van hierdie verdwalery. Gelukkig het God hulle nie aan hulle lot oorgelaat nie. Hy het hulle elke keer na Hom toe teruggebring. Soos ons ook maak as een van ons kinders sou verdwaal. 

Hier word gefokus op drie dinge wat mens nodig het om nie geestelik te verdwaal nie. Die meeste mense leer hulle kinders 'n paar dinge om te doen as hulle agterkom hulle is nou verdwaal. Dinge soos: "Bly net daar staan, moenie begin rondhardloop nie, ons sal jou kom soek", of "Vra vir 'n veiligheidswag om te laat afkondig dat ons jou moet kom haal." Hierdie dinge kan maak dat jy jou kind gou weer kry. Uit hierdie teks is daar 'n paar belangrike dinge wat gelowiges moet weet om te keer dat ons geestelik verdwaal: (i) Jy moet jou omgewing ken, (ii) jy moet weet hoe God daaroor dink en wat Hy doen as sy kinders verdwaal en (iii) om goed koers te kan hou, moet jy ook weet waarvoor God jou roep. 

1.  Ken jou omgewing

Christene is nie alleen op die aarde of in die land nie. Ons leef tussen mense met ander oortuigings en ander lewenstyle. Partykeer is hierdie lewenstyle en sieninge nogal naby aan wat ons as gelowiges nastreef, maar ander kere is dit baie ver daarvandaan. Toe Israel in die beloofde land intrek, kom hulle skielik in aanraking met mense wat lank voor hulle in die land gewoon het. Hierdie mense het ander gode gedien en 'n ander lewenstyl gehad. Hulle was gewoond aan landbou en veeboerdery terwyl die Israeliete nomades was wat met hulle vee van plek tot plek rondgetrek het en gewoond was dat die Here met manna en kwartels vir hulle sorg. Nou moet hulle skielik die grond bewerk, in stede woon en 'n nuwe lewenstyl ontwikkel. 

Dit moet mens nie verbaas nie dat Israel na die volke om hulle gekyk het: "Hoe maak hierdie mense wat gewoond is aan landbou?" Ongelukkig het hulle te veel en te goed na die volke om hulle gekyk. Hulle het nie net hulle landboukennis oorgeneem nie, maar ook hulle godsdiens. Die gode wat die meeste aanbid is, was die vrugbaarheidsgode, die Baäls en Astartes. Deel van die aanbidding van hierdie gode was vrugbaarheidsrituele en tempelprostitusie. Toe Israel die beloofde land moes begin bewerk en opbou, het hulle hul laat verlei agter die gode van die land aan. In plaas daarvan dat hulle op die Here vertrou om hulle te versorg, het hulle afgode begin dien, die gode waarop die mense van die omgewing vir sorg en voorspoed vertrou het. Vir hulle was dit dalk die logiese ding om te doen, maar in die oë van die Here was dit 'n gruwel. 

Op 'n sekere manier herken ons iets van ons eie omstandighede in die gebeure waarvan ons lees. Suid-Afrika het deur 'n groot oorgang gegaan en baie dinge het verander. Een van die dinge wat verander het, is dat die Christendom sy dominante posisie verloor het. Alle godsdienste dring nou aan op gelyke geleenthede op die radio en TV, in die skole en die openbare lewe. Christene in Suid-Afrika leef nou regtig tussen baie sienings en gelowe. 

Die gebeure waarvan Rigters vertel, moet ons waarsku dat ons mooi moet kyk na die omgewing waarin ons leef. In ons samelewing is daar baie dinge wat vir die meeste mense vanselfsprekend is, dit is common sense. Hierdie dinge gaan oor lewenstyl: Waarop gee mense hulle geld uit? Na watter films op TV kyk mense? Hoe behandel hulle ander mense? Dit gaan oor hoe mense reg en verkeerd sien. Dit gaan ook oor hoe mense die verskillende godsdienste in die land moet sien. Die vraag wat gelowiges hulleself moet afvra is egter die volgende: "As iets nou so vanselfsprekend is, vir wie is dit vanselfsprekend?" Vir die meeste mense is dit aanvaarbaar om na alles wat op die TV uitgesaai word te kyk, maar ons moet vra of dit vir God aanvaarbaar is. Vir die meeste mense is dit aanvaarbaar om al jou geld op jouself te uit te gee, maar hoe dink God daaroor? Vir die meeste mense word dit ál meer aanvaarbaar om te sê dat alle godsdienste gelyk is, maar wat sê God oor ander gode? 

Ons moet nooit die trekkrag van die common sense onderskat nie. Mens doen dit amper vanself sonder om te dink. Israel se eerste jare in die beloofde land herinner ons om versigtig om te gaan met mense se sienings en lewenstyl. Wat in die samelewing vanselfsprekend is, kan vir God 'n gruwel wees. As mens die common sense oorneem, kan dit maak dat jy verdwaald raak, weg van God.

2.  Ken God se reaksie op sonde

Een van die stukkies common sense in mense se kop vandag, is dat God nie regtig omgee oor sonde nie. Miskien het dit te doen met die sterk humanisme van ons tyd: alles draai om die mens en mense is eintlik wesenlik goed. Mense maak dalk foute, maar dit is die resultaat van hulle omstandighede, van hulle (swak) opvoeding, van die samelewing. Daar is nie sprake van sonde of skuld nie. Miskien dra die kerk by tot hierdie stuk common sense. Mens hoor deesdae dikwels kritiek teen die kerk en teen Christene. Hoe die kerk mense veroordeel of op 'n genadelose manier behandel. En dit lyk my die kerk reageer hierop deur ál minder te praat oor sonde, ál minder sonde uit te wys en te veroordeel.

Hierdie teks herinner ons dat God ernstig is oor sonde. God eis onverdeelde trou aan Hom alleen. Hierdie onverdeelde trou moet in gelowiges se lewens sigbaar wees. God vra toegewyde, heilige lewens. God keur nooit sonde goed nie. Sonde het gevolge en een van die gevolge is God se straf of tug.

Alhoewel ons weet dat Jesus vir al ons sonde betaal het, beteken dit nie dat God ons laat los om in sonde voort te leef nie. As daar sonde in ons lewens is dan reageer God daarop. Hy praat met ons deur ons gewetens, deur die Woord, deur die Heilige Gees en deur ander gelowiges. Maar as ons nie luister nie, word dit soms vir God nodig om hard genoeg te praat sodat ons Hom sal hoor. C S Lewis het gesê dat lyding God se megafoon is. Dit is sy manier om hard genoeg te praat sodat ons Hom sal hoor.

 Hierdie gedeelte vertel vir ons dat die Here partykeer uiterste maatreëls moet tref om te keer dat sonde ons heeltemal van Hom af sal wegtrek. Hy gebruik die volke rondom Israel om hulle te tug sodat hulle kan besef dat dit Hy is wat hulle God is, dat dit Hy is wat vir hulle sorg en dat Hy alleen gedien mag word. Dit is vandag nog so. Die Here gebruik vandag nog maatreëls om ons na Hom terug te roep as ons sonde doen. Dit is deel van sy genade: Hy laat sy eiendom nie sommer los nie. 

Ons sien ook dat wanneer Israel hulle sonde besef en om hulp by die Here aanklop dat Hy hom dan weer oor hulle ontferm. Die Here skep nie 'n behae daarin om te straf nie. Die straf vir ons sonde is mos reeds gedra. Hy gebruik wel swaarkry om ons na Hom toe terug te roep. Maar as ons terugkeer, is daar medelye en hulp by die Here. 

3.  Ken jou roeping

Die boek Rigters vertel ons ook van die manier waarop die Here optree om sy verdwaalde kinders terug te kry: Hy roep mense en rus hulle toe om as leiers en bevryders op te tree. Dit is nie enigste manier waarop God red nie, maar dit is wel 'n belangrike manier veral wanneer sy volk of die kerk as 'n geheel afdwaal. 

Die rigters is meestal geroep om as militêre leiers op te tree. Hulle moes die vyande verslaan wat die verdrukking gebring het, maar hulle was meer as dit: hulle moes ook die pad terug na God toe aandui. Ons lees byvoorbeeld hoedat Gideon sy pa se altaar vir Baäl moes afbreek en die gewyde paal moes afkap (Rig 6:25). Hierdie teks sê ook dat die volk nie altyd na die leiers geluister het nie.  Nietemin was dit hulle werk om orde te bring in 'n chaotiese tyd. Terwyl die rigter geleef het, het dit daarom gewoonlik beter gegaan met die volk. 

Die Here werk vandag nog deur geestelike leiers. In 'n kerk of gemeenskap gee Hy leiers. Hy rus hulle toe met gawes van die Heilige Gees en Hy gee aan hulle die taak om sy volk te lei en naby aan Hom te hou. Geestelike leiers se taak vandag is op 'n sekere manier ook om oorlog te maak: teen sonde, morele verval, onreg, vermenging van godsdienste, geestelike louheid, wanhoop, chaos. Geestelike leiers word deur die Here gebruik om sy reddingswerk konkreet en sigbaar te laat word. Gelukkig hoef die leiers nie self die wêreld te red nie, dit is God se werk. Maar God roep leiers waardeur Hy kan werk sodat sy genade tot by mense kan kom.

Hierdie roeping is ook een van die belangrikes wat die Here vir gelowiges tesame gee. Die Here verwag van ons om deur die manier waarop ons leef en ons getrouheid aan die Here te keer dat die samelewing in wanorde verval. 'n Predikant uit Zimbabwe het 'n baie mooi beeld gebruik om dit te verduidelik. In Zimbabwe kry mens baie mooi granietklipkoppies. Hy het verduidelik dat Christene soos die klippe en rotse in daardie koppie is. As jy die klippe en rotse sou uithaal en daar net grond oorbly, sal so 'n koppie baie gou met die grond gelyk word. Die klippe en rotse maak dat die koppie sy vorm behou en regop bly. 

Op dieselfde manier is getroue gelowiges die klippe en rotse in 'n samelewing. Ons taak is om te sorg dat die samelewing nie in chaos verval soos in die rigtertyd gebeur het nie. Elke gelowige is op een of ander manier 'n geestelike leier in die samelewing. Ons is dit deur nie toe te gee aan die common sense van die samelewing nie, deur nie toe te gee aan die trekkrag van sonde, van ongelowige sienings en lewenstyle nie. Ons doen dit deur die Here met onverdeelde trou te dien. Op hierdie manier is ons die klippe en rotse wat aan die samelewing vorm gee. Gelowiges se roeping is om te keer dat die chaos wat sonde en morele verval bring, die samelewing oorneem.

Slot

Die Here het nog nooit enige behae daarin geskep dat sy kinders verdwaal of seerkry nie. As gelowiges die pad byster raak, soek die Here na ons. Hy wil ons terugwen. Hy wil keer dat ons heeltemal wegdwaal. Die Here gebruik soms tugtiging om ons terug te roep. Hy stuur ook leiers om die pad aan te dui en om ons terug te lei as ons afdwaal. Hy roep ons ook tesame om geestelike leiers te wees in die samelewing. Maar ons oë moet oop wees sodat ons nie verdwaald raak nie. 'n Verdwaalde leier of 'n verdwaalde kerk is nie veel werd vir die Here nie. Sorg dat jy self naby aan die Here leef, gehoorsaam en getrou aan Hom alleen. Dan sal jy self nie verdwaald raak nie en ook die mense wat wel verdwaal het, kan terugbring na die Here toe. 

